
MUMTOZ POETIKADA MASNAVIYGA OID 
QARASHLAR TALQINI

Annotatsiya: Sharq mumtoz poetikasida har bir she’r na’vi – lirik 
janrlar nazariyasiga oid qarashlar alohida ilmiy tizimni tashkil etadi. Bu 
yo‘nalishdagi fikrlar Sharqda she’riyatning nihoyatda yuksak taraqqiy 
etganligini yana bir karra isbotlab turadi. Masnaviy janri va shakli bilan 
bog‘liq nozik kuzatishlar shu jihatdan e’tiborga sazovor. Maqolada Shayx 
Ahmad Taroziy, Alisher Navoiy, Abdurauf Fitrat, Izzat Sulton, Botirxon 
Valixo‘jayev, Rahmonqul Orzibekov kabi o‘zbek, Sh.Pulatova, I.Pavlova 
singari rus olimlarining shu yo‘nalishdagi adabiy-nazariy qarashlari tadqiq 
etilgan.

Kalit so‘zlar: Sharq adabiy-nazariy tafakkuri, masnaviy, adabiy shakl, 
g‘azal, doston, aruz, qofiyalanish, manzum qissalar, voqeabandlik, poema. 

Abstract: In the classical poetics of the East, each type of poetry – 
views on the theory of lyrical genres constitute a separate scientific system. 
Thoughts in this direction once again prove that poetry in the East has 
reached an extremely high level of development. The subtle observations 
related to the genre and form of the masnavi are noteworthy in this regard. 
The article examines the literary and theoretical views of Uzbek scholars 
such as Sheikh Ahmad Taraziy, Alisher Navoiy, Abdurauf Fitrat, Izzat Sultan, 
Botirkhon Valikhudzayev, Rahmonkul Orzibekov, and Russian scholars 
such as Sh. Pulatova, I. Pavlova in this direction.

Keywords: Eastern literary and theoretical thinking, masnaviy, literary 
form, ghazal, epic, aruz, rhyming, verse stories, narrative, poem.

Ma’lumki, Sharq adabiyotida 20 ga yaqin lirik janr bor. Bu janrlar 
tabiati, spetsifikasi turli davrlarda nazariy jihatdan o‘rganilgan. Bu 
haqda taniqli adabiyotshunos Hamidulla Boltaboyev yozadi: “Sharq 
adabiy-nazariy tafakkurining qariyb ming yildan tarixiga ta’riflarni 
nazar tashlaganda, bizga ma’lum bo‘lgan nazariy hodisalar, adabiy 
qarashlar va go‘zal bir majmuaga yig‘ishdan maqsad kelgusida bu 
fikriyat durdonalaridan adabiy xulosalar, nazariy umumlashmalar 
yaratish orqali shu vaqtga qadar o‘zaro qarama-qarshilikda 
tushuntirilgan dunyoning ikki qutbi Sharq-u G‘arbdagi natijasida 
adabiy-nazariy tafakkur durdonalarini yig‘ib, izchil bir tizimga solish 
va buning yaxlit bir adabiyot nazariyasi yaratmoqdan iboratdir” 

[1, 14]. Binobarin, masnaviy haqidagi qarashlarni bir tizimga 
solish, uning mumtoz adabiyotimizda tutgan mavqeyini u yoki bu 
darajada belgilash zarur bo‘ladi. Adabiyotshunoslikda masnaviy 
janri asosida adabiy shakl ham yuzaga kelgan va yirik hajmli 
asarlarni yozishda undan foydalanilgan. Shu jihatdan masnaviy 
janri va shakli farqlanadi. Zero, masnaviy janri na’munalari mumtoz 
adabiyotimizda hajman o‘rtacha g‘azaldan kattaroq bo‘lgan, a-a, 
b-b, v-v, g-g va h.k. tarzida qofiyalanadigan mustaqil lirik janrlardan 
biri bo‘lsa, masnaviy shakli unga xos qofiyalanish tizimini o‘zida 
saqlagan keng hajmli liro-epik asarlar qurilishini anglatadi.

O‘zbek mumtoz adabiyotida, umuman, Sharq adabiyotida 
dostonlarni masnaviy shaklida yaratish ko‘p asrlik an’ana 
hisoblanadi, Jumladan, yirik hajmli asarlarni masnaviyda bitish 
Yusuf xos Hojibning “Qutadg‘u bilig” dostonidan boshlangan. 
Bu haqda H.Boltaboyev shunday yozadi: “Qutadg‘u bilig” 6329 
baytdan iborat, masnaviy (aruzning vaznida yozilgan. “mutaqoribi 
musammani mahzuf vaznida yozilgan” [1, 21] 

Jumladan, 
Uqushlig‘ uqar – ul biliglig bilir 
Biligli uqug‘li tilakka tegir [1, 23]
Masnaviydagi baytlar o‘zaro qofiyalanishi inobatga olinsa, 

yuqoridagi baytda “bilir”, “tegir” fe’llari ohangdoshlik kasb etgan. 
Yoki “Hibat ul-haqoyiq” ham quyidagicha boshlanadi:

Bitidim kitabi mava’iz masal 
O‘qusa tatir til yyemish tek asal (1, 40)
Shu bilan birga, Xorazmiyning “Muhabbatnoma”, Sayfi Saroyining 

“Guliston bit-turkiy”, Alisher Navoiyning “Xamsa” dostonlari xuddi 
shu she’riy shaklda yaratilgan bo‘lib, ularda voqelik epik usulda 
bayon etilgan. Shuning uchun Shayx Ahmad Taroziy masnaviy 
haqida shunday yozadi: “Masnaviy iki misra” bo‘lur. Ikalasi muqaffo 
(qofiyalangan), netokkim, manzum qissalarni masnaviy qilibturlar” 
[1, 122]. Mutafakkir olim masnaviy janri tabiatiga xos ikki muhim 
xususiyatni: uning ikki misradan tuzilishi va o‘zaro “muqaffo” – 
qofiyalanishi, ohangdosh bo‘lishini, manzum qissalar – epik poeziya 
na’munalari, dostonlar shu shaklda yozilishini alohida qayd etadi. 
Qolaversa, bu fikr hozirgi adabiyotshunosligimizdagi masnaviy 
janri va shakli haqidagi qarashning yuzaga kelishi uchun asos 

vazifasini o‘tagan. A.Taroziy fikrlarini davom ettirib, yana yozadi: 
“Va masnaviyning sharoitidin birisi uldurkim, agar hikoyatni nazm 
qilur bo‘lsa, kerakkim, debochasin xo‘b iborat va yaxshi tariqa birla 
ta’rif qilsa va sa’yye ko‘rguzsakim, fotiha birla xotimasi pisandida 
kelgay [1, 122].

Alisher Navoiy masnaviy orqali voqelikni keng va batafsil, ya’ni 
epik ifoda etish mumkinligini inobatga olib, yozadi:

...Lekin ul barchadin dag‘i xubi,
Bor durur masnaviyning uslubi...
Masnaviykim burun dedim oni,
So‘zda keldi vasi’ maydoni [2,35].
Bundan tashqari ulug‘ mutafakkir “Mezon ul-avzon”da 

“org‘ushtak”, “chinga”, “turki” deb tilga olingan janrlar ham masnaviy 
kabi qofiyalanganligini kuzatish mumkin [1, 132]. 

Abdurauf Fitrat ham “dostonlar, maktublar (ko‘brak sevgi 
maktublari) masnaviy yo‘sinli yoziladir” deya e’tirof etar ekan, 
ayni choqda u masnaviyga xos yana bir jihatni alohida ta’kidlaydi: 
“...nazmning bu shakli shoirg‘a ozodlik bergan. Turli hikoyalar, 
dostonlar, va’z-nasihatlarg‘a oid uzun asarlar yozish uchun nazmning 
masnaviy shakli boshqa shakllarg‘a qarag‘anda qulayroqdir” 
[1,141]. Mutafakkir olim Sharq adabiyotida an’anaviylashgan 
masnaviy shaklining ijodda erkinlikni yuzaga keltirishi, yirik hajmli 
lirik asarlar shu shaklda yozilishini ko‘rsatadi. Adib Izzat Sulton 
masnaviyning aynan shu xususiyatini nazarda tutib: “Voqeabandlik 
masnaviyning xarakterli xususiyatidir... She’r bilan yozilgan syujetli 
asar Navoiy va Bobur tomonidan “masnaviy” deb atalgan, ya’ni 
“masnaviy” liro-epik janrning nomi ham bo‘lgan”, – deb yozadi 
[3,179]. Adabiyotshunos Botir Valixo‘jayevning ta’kidlashicha, 
o‘zbek adabiyotining “XI–XIX asrlar mobaynidagi tarixida masnaviy 
tarzida qofiyalanish barcha dostonlarning xususiyati bo‘lib qolgan” 
[4, 22]. Rahmonqul Orzibekov tadqiqotlarida lirik janrlar tasnifi 
uch yo‘nalishda amalga oshirilgan: 1) mazmun jihatidan lirikaning 
janrlari; 2) shakl jihatidan va 3) misralar soni va band tuzilishiga 
ko‘ra. Dastlabki jihatga hasbi hol, marsiya, chiston, sasida, 
muammo, vasf, yor-yor, bag‘ishlov, debocha, nazira, faxriya va 
vasiyat she’rlari kiritilgani holda shakl jihatidan lirikaning janrlari 
sifatida mustazod, muvashshah, mushoira, shiru shakar, qit’a, g‘azal, 

tuyuq, ruboiy, masnaviy, fard, tarkibband va tarjiband keltiriladi [5, 
9-10]. Adabiyotshunos shu jihatdan masnaviyni shakliy jihatdan 
lirikaning janrlari qatoriga kiritadi. Sh.Po‘latova, I.Pavlova singari 
adabiyotshunoslar Muhammad Iqbol poemalarini o‘rganar ekan, 
masnaviyni poemaga sinonim sifatida qo‘llaydilar [6, 123]. Bundan 
ma’lum bo‘ladiki, XX asr boshlari fors adabiyotida ham masnaviyni 
poema ma’nosida ishlatish urf bo‘lgan. Adabiyotshunoslik lug‘atida 
yozilishicha, “misralarning o‘zaro qofiyalanishi masnaviyni 
voqealar bayoni uchun juda qulay shaklga aylantiradi”. Shunga 
tayanib, kitobda masnaviy termini qofiyalanishiga ko‘ra doston 
ma’nosida qo‘llangani alohida ta’kidlangan [7,162]. Nazariyotchi 
olim Dilmurod Quronovning ushbu qarashlari adabiyotshunoslikda 
masnaviy haqidagi qarashlarga xotima yasaydi va u haqdagi hukmni 
yanada aniqlashtiradi.

Ko‘rinadiki, Sharq mumtoz poetikasi va zamonaviy 
adabiyotshunoslikdagi kuzatishlar masnaviy janri va shaklini 
qo‘llash juda erta boshlanganligini, qadimiy asoslariga egaligini 
ko‘rsatadi. Darhaqiqat, adabiyotda epik tur janrlari yuzaga 
kelmagan davrlarda masnaviy shakli roman, qissa, hikoya yanglig‘ 
badiiy-estetik vazifa bajargan, voqeaband syujetlarni ifoda etishda 
qulay yo‘l hisoblangan. Shu jihatdan ijodkorlarning masnaviy 
shakliga ko‘proq murojaat etishlari natijasida mumtoz dostonda 
voqeliklarni keng ko‘lamda ifoda etish imkoniyatlari kengaygan.

